
Útdráttur 

Leikskólinn Smárahvammur tekur þátt í eins árs þróunarverkefni um jafnrétti í skólum í 

samstarfi við Jafnréttisstofu, Jafnréttisráð, Félags- og tryggingamálaráðuneyti, 

Akureyrarbæ, Hafnarfjarðarbæ, Mosfellsbæ, Reykjavíkurborg og Kópavogsbæ. 

Sveitarfélögin tilnefndu leik- og grunnskóla sem tilraunaskóla í sínum sveitarfélögum, 

starfsmenn hvers skóla hafa frumkvæði að útfærslu jafnréttisverkefnisins, hver í sínum 

skóla. Verkefni Smárahvamms heitir Getur strákur verið Rauðhetta? 

Kennarar Smárahvamms settu niður þrjú markmið sem þeir vildu vinna að. Í 

fyrsta lagi að stúlkur og drengir hafi raunverulega jafnan aðgang að öllu leikefni 

leikskólans. Í öðru lagi að drengir og stúlkur geti valið leikefni og leikfélaga óháð kyni 

og í þriðja lagi að hafa áhrif á kynímyndir barna og kennara. Rökstuðningur fyrir vali á 

markmiðum var að kennararnir töldu að töluverður munur væri á vali drengja og stúlkna 

á leiksvæðum og leikefni og að vinátta barnanna væri í flestum tilfellum bundin sama 

kyni. Kennararnir töldu að þetta ætti einkum við eldri deildir leikskólans, börn á yngri 

deildum léku frekar við allt leikefni og áttu ekki síður vini af gagnstæðu kyni. Einnig 

sýna rannsóknir á vettvangi leikskóla að kynbundnar staðalímyndir liti viðhorf kennara 

og má telja líklegt að sama gildi um kennara Smárahvamms.  

Í september var val barnanna á leikefni og leikfélögum skráð niður og 

samsvöruðu niðurstöðurnar ályktunum kennara um að fjögurra og fimm ára drengir og 

stúlkur velji leikefni og leikfélaga kynjabundið. Ekki var sjáanlegur munur á vali barna á 

yngri deildum á leikefni og leikfélögum. Í hönd fóru markviss inngrip í leiki barnanna, 

þ.e.a.s. kennarar unnu með börnin í leikhópum með leikefni sem þau völdu sjaldan eða 

aldrei. Auk þessa var rætt um jafnréttismál í barnahópnum. Í júní verða skráningar á vali 

barnanna endurteknar.   

Kennarar Smárahvamms hafa fengið markvissa fræðslu um kynjafræði samhliða 

hópumræðum og ígrundunum og hefur það aukið þekkingu og skilning kennara á eigin 

viðhorfum og viðbrögðum til barnanna. 

Abstract 

Smárahvammur preschool is participating in a development project spanning the course 

of one year and covering equality in schools, in cooperation the Commission and Centre 

for Gender Equality, the Ministry of Social Affairs, the municipals of Akureyri, 

Hafnarfjörður, Mosfellbær, Kópavogur and the city of Reykjavik. The municipals 

appointed schools and preschools in their local areas for experimenter purposes, the 

employees of each school then formed the projects locally. The project undertaken by 

Smárahvammur preschool has the working title Can a Boy be Little Red Riding Hood? 

The educators at Smárahvammur defined three specific targets to be fulfilled. 

Firstly all girls and boys should have equal access to all facilities at the preschool. 

Secondly that girls and boys should be able to choose playmates and projects irrespective 

of gender, and thirdly to influence the gender perceptions of children and educators alike. 

The rationale for selecting these specific targets was based on the educators perception 

that the genders exhibited a remarkable difference in their preference of facilities and 

projects, and that the development of friendship among children was biased towards the 

same gender. The educators believed this in particular applied to the senior sections of 

the preschool and junior children did not exhibit a gender based bias. Furthermore 

research from preschools exhibits that gender-based stereotypes have a strong influence 

on the educators’ perception, the educators at Smárahvammur being no exception.  

In September the children’s preferences were documented. The results were in 

sync with the educators perception, 4-5 year old children exhibited gender-based bias in 

their selection of facilities and projects. The children in the junior sections did not exhibit 

the same bias. Then systematic intervention took place where the educators worked with 

children in playgroups or on projects that they seldom chose by themselves. Furthermore 

equality was discussed among the groups of children. Documentation of the children’s 

selection will be repeated in June.  

The educators of Smárahvammur preschool have received a systematic education 

on gender logy, parallel to group discussions and cogitation which has increased the 

level of knowledge and understanding of one‘s perceptions and reaction to the children. 

Þakkir 
 

 

Þakkir færi ég öllum kennurum Smárahvamms fyrir ósérhlífni, fagmennsku og ómælda 

þrautseigju við framkvæmd þróunarverkefnisins Getur strákur verið Rauðhetta? 

Anna Elísa Hreiðarsdóttir og Kristín Aðalsteinsdóttir fá þakkir fyrir hvatningu og góðar 

ábendingar við uppsetningu skýrslunnar.  

Ingólfur Ásgeir Jóhannesson leiðsögukennarinn minn fær alúðar þakkir fyrir öll ráðin, 

stuðninginn og hvatninguna, en ekki síst fyrir að aðstoða mig við að stilla fókusinn á 

„kynjagleraugunum“ mínum með sínum takmarkalausa fróðleik um kynjafræði. 

1. Inngangur 

Í þessari skýrslu geri ég skil á þróunarverkefni um kynjajafnrétti sem kennarar 

leikskólans Smárahvamms tóku þátt í veturinn 2008–2009. Í öðrum kafla geri ég grein 

fyrir tildrögum verkefnisins og aðstæðum. Í þriðja kafla er komið að markmiðum 

verkefnisins og menntapólitískum, faglegum og fræðilegum bakgrunni þess. Í kafla 

fjögur fjalla ég um framkvæmd þróunarverkefnisins og valdi ég að flétta saman 

forsendum framkvæmda, fræðilegri umfjöllun og framkvæmd. Til einföldunar ákvað ég 

að skipta viðfangsefninu í fimm undirkafla; skráningar og inngrip, börnin, kennarar, 

umhverfið og foreldrar. Í kafla fimm geri ég grein fyrir árangri og ályktunum 

verkefnisins eða réttara væri að segja stöðu verkefnisins þar sem því er ólokið og skipast 

umræðan á sama hátt og í fjórða kafla. Í sjötta kafla fjalla ég um sjálfsmat og málstofu 

sem haldin var 18. mars s.l. í Háskólanum Akureyri, Þingvallastræti 23.  

Að taka þátt í þróunarstarfi um jafnrétti opnar dyr að spennandi veröld. Veröld 

kynjafræðinnar með nýrri sýn. Margar rannsóknir sýna mun á stúlkum og drengjum, þær 

sýna að kynin eru ekki bara ólík líffræðilega heldur hefur umhverfið veruleg áhrif á þau 

(Francis og Skelton, 2005). Ég tel að flestir kennarar geti samþykkt þá framtíðarsýn að 

hvert barn eigi að fá að vaxa og dafna á eigin forsendum án tillits til kyns. Að 

leikskólastarfið styrki börnin til að vera þau sjálf, sterk og sjálfstæð, án fordóma og 

hræðslu við að takast á við ný verkefni. Þrátt fyrir þetta má telja líklegt að viðhorf 

kennara til drengja og stúlkna sé ólíkt og kynjabundið (Ingólfur Ásgeir Jóhannesson, 

2004; Nielsen). Með þróunarverkefninu ætla kennarar Smárahvamms að vinna markvisst 

gegn því, um leið og við kynnum fyrir börnunum ný og ókönnuð viðfangsefni. Þar sem 

um samvinnuverkefni er að ræða hafa kennarar Smárahvamms aðgang að skýrslum og 

gögnum sem eru fyrirliggjandi á Jafnréttisstofu. Við skiluðum verklýsingum og 

áfangaskýrslu þangað.   

Hér eru nokkrar alhæfingar um drengi og stúlkur teknar úr Jafnréttishandbók 

fyrir starfsfólk skóla (2000) sem eiga ekki við rök að styðjast en eiga þó þátt í að viðhalda 

ríkjandi viðhorfum til kynjanna:  

 

Stelpur eru:  

Rólegar, viðkvæmar og kjarklitlar, prúðar, stilltar, sætar og pjattaðar, blíðar 

og umhyggjusamar, vandvirkar, snyrtilegar, smámunasamar, 

samviskusamar, fjasgefnar og grátgjarnar, áhugasamar um föndur, 

teikningu, fimleika, dans, tungumál, föt og heimilishald, áhugalausar um 

stærðfræði, fjármál, tækni, tölvur og vélar, getulitlar í raungreinum, virkar í 

heimilisstörfum, þjónustu og umönnun, óvirkar í stjórnmálum og 

félagsstörfum, sjálfsagðar undirtyllur sem þurfa fyrirvinnu í framtíðinni? 
 

 

Strákar eru:  

Órólegir, kjarkmiklir, ódælir en harðir af sér, hávaðasamir, sterkir og 

ráðagóðir, en tillitslausir, sóðalegir og hirðulausir, áhugasamir um 

stærðfræði, fjármál, íþróttakeppni og áflog, getumiklir í raungreinum, 

tölvufræðum og tækni, tómlátir um hag annarra, framagjarnir og virkir í 

atvinnulífi, félagslífi og stjórnmálum, óvirkir í heimilisstörfum, þjónustu eða 

umönnun, sjálfsagðir framfærendur heimilis í framtíðinni. (Hafsteinn 

Karlsson og Stefanía Traustadóttir, 2000) 
 

Þessar ýktu persónulýsingar lita um margt viðhorf uppalenda til drengja og 

stúlkna sem eiga á tímum jafnréttis að heyra sögunni til en eimir þó af í íslensku 

samfélagi. Ekki er ólíklegt að þessar stöðluðu kynímyndir hafi áhrif á viðhorf kennara 

Smárahvamms til barnanna. Viðhorf þessi stuðla að kynjamisrétti sem er andstætt 

hugmyndafræði leikskólans og má telja líklegt að markviss efling jafnréttis- og 

kynjasjónarmiða í skólastarfinu hafi áhrif á jafna stöðu stúlkna og drengja til frambúðar.  

2. Tildrög 

Á fundi leikskólastjóra Kópavogs í janúar 2008 var tekin fyrir formleg beiðni 

jafnréttisfulltrúa bæjarins þar sem óskað var eftir þátttöku eins leikskóla í 

jafnréttisverkefni á vegum Jafnréttisstofu, Jafnréttisráðs, Félags- og 

tryggingamálaráðuneytis, Akureyrarbæjar, Hafnarfjarðarbæjar, Mosfellsbæjar, 

Reykjavíkur og Kópavogsbæjar. Beiðni þessi fékk ekki mikinn hljómgrunn, en 

leikskólastjórar ákváðu þess í stað að leggja gátlista sem fylgir jafnréttisstefnu leikskóla 

Kópavogs, fyrir starfsfólk sitt. Niðurstöðum var skilað til leikskólafulltrúa í apríl 2008. 

Með því töldu leikskólastjórar að þeir hefðu lagt sitt að mörkum í þágu 

jafnréttisverkefnisins. 

Jafnréttisfulltrúinn lét sér þetta framtak leikskólastjóra ekki nægja, heldur fór í 

hönd tími tölvuskeyta og hringinga þar sem þrýst var á að einhver leikskóli 

Kópavogsbæjar tæki þátt í verkefninu. „Boltanum var kastað“ á milli leikskóla, en engin 

vildi taka hann að sér, þar sem allir höfðu næg verkefni fyrir. Starfsmenn Smárahvamms 

höfðu ákveðið að hefja þróunarstarf í september 2008 þar sem leikrýmið, umhverfið sem 

þriðji kennarinn, yrði tekið fyrir og voru ekki að hugsa um að bæta meiru á sig, eða þar til 

að leikskólastjóra datt í hug að athyglisvert væri að skoða hvernig drengir og stúlkur 

nýttu leiksvæðin og leikefni. Ef kynjagleraugun væru sett upp við umhverfispælingarnar 

yrðu tvær flugur slegnar í einu höggi. Hugmyndin var lögð fyrir deildarstjóra, sem fóru 

með hugmyndina til sinna starfsmanna. Til að gera langa sögu stutta ákváðu starfsmenn 

Smárahvamms, í júní 2008, að taka þátt í verkefninu og í framhaldi af því ákvað 

leikskólastjóri að taka jafnréttisverkefnið fyrir í ÞVE0155 við Háskólann á Akureyri.  

Forsaga þessa jafnréttisverkefnis er að jafnréttisfulltrúar sveitarfélaga höfðu rætt 

á sínum vettvangi að mikilvægt væri að efla umræðu um jafnréttismál í leik- og 

grunnskólum. Þeir ákváðu, á fundi sínum í janúar 2006, að senda félagsmálaráðuneyti 

bréf þar sem óskað var eftir meiri samvinnu. Í mars 2006 stóðu jafnréttisnefndir 

Hafnarfjarðarbæjar og Reykjavíkurborgar fyrir ráðstefnu um jafnréttisstarf í leik- og 

grunnskólum. Á meðal fyrirlesara á ráðstefnunni var Kira Appel, sérfræðingur í danska 

jafnréttisráðuneytinu, sem kynnti jafnréttisverkefni Dana „Kynbundið námsval – 

jafnréttisfræðsla fyrir stelpur og stráka“. Í lok ráðstefnunnar var verkefnistillaga rædd.  

Samkvæmt Kristínu Ólafsdóttur jafnréttisfulltrúa Kópavogs (munnleg heimild, 

23. febrúar 2008) var verkefnið reifað á fundi ráðuneytis með jafnréttisnefndum 

sveitarfélaga í september sama ár og á þeim fundi ákváðu Jafnréttisstofa, Kópavogsbær 

og Akureyrarbær að taka þátt í verkefninu ásamt Hafnarfjarðarbæ og Reykjavíkurborg. 

Mosfellsbær bættist síðar í hópinn. Hugmyndin að verkefninu var tvíþætt. Annars vegar 

var ætlunin að hanna vefsíðu þar sem upplýsingar um jafnréttisfræðslu væru 

aðgengilegar, auk upplýsinga um verkefni sem nota má í skólastarfi. Hins vegar að fá 

grunn- og leikskóla til að sinna tilraunaverkefnum á sviði jafnréttismála og að nota 

vefsíðuna til kynningar á þeim (Félags- og tryggingaráðuneytið o.fl., 2008). Þátttöku  

sveitarfélögin tilnefndu leik- og grunnskóla sem tilraunaskóla í sínum sveitarfélögum, 

starfsmenn hvers skóla hafa frumkvæði að útfærslu jafnréttisverkefnisins, hver í sínum 

skóla.  

Frumkvæði þeirra sem standa að þessu verkefni er brýnt, nýlegar rannsóknir sýna 

ákveðna afturför í viðhorfum til jafnréttismála og því mikilvægt að efla umræðu um 

jafnréttismál meðal ungs fólks (Andrea Hjálmsdóttir og Þóroddur Bjarnason, 2008; 

Jafnréttisráð, 200; Ragnar F. Ólafsson og Almar M. Halldórsson, 2007).  

2.1 Aðstæður 

Leikskólinn Smárahvammur var opnaður í maí 1994. Hann er fjögurra deilda opinn 

leikskóli, þ.e. hver deild hefur eina heimastofu, en annað rými leikskólans er 

sameiginlegt. Tekið er mið af kenningum um hugsmíðahyggju í starfi leikskólans og eru 

einkunnarorð skólans: virðing, sjálfræði og hlýja. Starfsmannahópurinn samanstendur af 

25 kvenkyns starfsmönnum, þ.a. eru tíu leikskólakennarar og einn þroskaþjálfi. Talað er 

um alla starfmenn sem vinna með börn sem kennara. Auk þessa eru starfsmenn í eldhúsi 

og ræstingum. Stöðugleiki ríkir í starfsmannahaldi og er meðal starfsaldur starfsmanna 

við skólann 6,2 ár.  

Í Smárahvammi eru 94 börn; tvær eldri deildir með börn á aldrinum þriggja til 

fimm ára, ein miðdeild þar sem börnin eru tveggja og þriggja ára og ein yngri deild þar 

sem börnin eru frá eins og hálfs árs til tveggja og hálfs árs. 

3. Markmið 

Eins og fyrr segir snýst þróunarverkefnið um kynjajafnrétti og um nýtingu og skipulag 

leikrýmis og leikefnis. Einfalt er að tengja þessa tvo þætti með því að skoða val stúlkna 

annars vegar og drengja hins vegar á leiksvæðum og leikefni. Ennfremur er lögð áhersla 

á fræðslu, samræður og ígrundun í kennarahópnum.  

 

Kennarar Smárahvamms settu niður þrjú markmið sem þeir vildu ná:  

Að stúlkur og drengir hafi raunverulega jafnan aðgang að öllu leikefni leikskólans.  

Að drengir og stúlkur geti valið leikefni og leikfélaga óháð kyni.  

Að hafa áhrif á kynímyndir barna og kennara.  

 

Rökstuðningur þessara markmiða er í nokkrum liðum sbr. fylgiskal 1.  

Í fyrsta lagi að stuðla að jafnrétti stúlkna og drengja, kvenna og karla. Að sjá til 

þess að allir hafi jöfn tækifæri og að hæfileikar og sjónarmið beggja kynja nýtist á sem 

flestum sviðum. Jafnrétti verður ekki náð nema karlar og konur snúi bökum saman og líti 

á hvort annað sem jafningja og félaga en ekki keppinauta og andstæðinga. 

Í öðru lagi með vísan í Lög um leikskóla nr. 90/2008, Aðalnámskrá leikskóla 

(Menntamálaráðuneytið, 1999) og Námskrá Smárahvamms (Leikskólinn 

Smárahvammur, 2006) er ætlast til að starfshættir leikskóla mótist af jafnrétti og að 

börnin fái notið sín óháð kynferði.  

Í þriðja lagi sýna rannsóknir grannþjóða á vettvangi leikskóla að kynbundnar 

staðalímyndir liti viðhorf kennara og má telja líklegt að sama gildi um kennara 

Smárahvamms (Ingólfur Ásgeir Jóhannesson, 2004; Nielsen, 2008). Framkoma og 

viðhorf kennara hafa jafnmikil áhrif á börnin og það sem fram kemur í ritaðri námskrá 

(Kristín Dýrfjörð, 2006).  

Í fjórða lagi er mikilvægt að allt umhverfi leikskólans móti það viðhorf að drengir 

og stúlkur hafi jöfn tækifæri og að þau fái notið bernsku sinnar óháð kyni.  

Í fimmta lagi telja kennarar Smárahvamms að töluverður munur sé á vali drengja 

og stúlkna á leiksvæðum og leikefni og að vinátta barnanna sé í flestum tilfellum bundin 

sama kyni. Þetta á einkum við eldri deildir leikskólans, börn á yngri deildum leika frekar 

við allt leikefni og eiga ekki síður vini af gagnstæðu kyni.  

Í sjötta lagi má telja líklegt að markviss fræðsla um jafnréttismál og ígrundun 

kennara skili breyttu viðhorfi og framkomu við börn. Endurskoðun og breytingar á 

umhverfi leikskólans og inngrip kennara í leiki barna ættu að hafa jákvæð áhrif á val 

stúlkna og drengja á leiksvæðum og leikefni. (Leikskólinn Smárahvammur, óútgefið. Sjá 

fylgiskjal 1)  

3.1 Faglegur og fræðilegur bakgrunnur 

Í bernsku er það að leika sér það sama og að læra og afla sér þekkingar. Hinn frjálsi og 

sjálfsprottni leikur barnsins er talinn „leikur leikjanna“. Í frjálsum leik er barnið að skapa 

leikinn úr eigin hugarheimi, það tekur ákvarðanir á eigin forsendum og lærir að leita 

lausna. Í leik er barnið einbeitt og það er upptekið af augnablikinu. Fjölþætt upplifun elur 

af sér þekkingu, nýjar tilfinningar, nýjar athafnir og leikni. Sköpunarþörf, virkni og 

hugmyndaflug barna birtast í leik þeirra. Í þykjustu- og hlutverkaleik og öðrum samleik 

lærist börnum nauðsyn þess að vinna saman og taka tillit hvert til annars á 

jafnréttisgrundvelli. 

Samkvæmt Aðalnámskrá leikskóla endurspeglar leikur reynsluheim barnsins, þá 

menningu og samfélag sem það býr í. Barnið lifir sig inn í atburði sem gerast í kringum 

það. Í leik rifjar barnið upp það sem það hefur séð, heyrt og upplifað, lætur 

ímyndunaraflið ráða ferðinni, umbreytir persónum og atburðum eftir skilningi sínum og 

tilfinningum. Skipulag og búnaður leikskóla á að örva leik barna, frumkvæði og virkni 

(Menntamálaráðuneytið, 1999).  

Í leik öðlast börnin samkennd og vináttu. Í skipulögðum leik og regluleik læra 

þau einfaldar samskiptareglur og að virða rétt annarra, í slíkum leik vaknar og þróast 

lýðræðisvitund þeirra. Lögð er áhersla á vináttu, samleik og jákvæð samskipti stúlkna og 

drengja. Kennarar stuðla að samvinnu barna og gefa hverju barni tækifæri á að njóta sín, 

t.d. með því að koma fram fyrir aðra. Ímyndunarafl barna þarf að fá virðingu og athygli 

fullorðinna. Kennarar móta umhverfið þannig að það er aðgengilegt fyrir börn og gefur 

þeim frelsi til að nota það viðfangsefni sem þau kjósa.  

Leikur er hornsteinn leikskólastarfsins og kristallast kennslufræði leikskólans í 

honum. Umhverfið er stundum kallaður þriðji uppalandinn í leikskóla, næst 

barnahópnum og leikskólakennara (Menntamálaráðuneytið, 1999). Mikilvægt er að búa 

leikskóla ríkulegu leikefni sem höfðar til virkni og áhuga barnanna, hvetur til sköpunar, 

samvinnu og samskipta, ýtir undir fróðleiksfýsn og innlifunar í leik. Tryggja skal að 

stúlkur og drengir hafi raunverulega jafnan aðgang að öllu leikefni leikskólans og að 

börnin geti valið leikefni og leikfélaga óháð kyni. Mikilvægt er að kennarar séu að fullu 

meðvitaðir og skilji hvaða áhrif svörun/viðbrögð þeirra hafa á kyngervi og 

kynjahugmyndir barna (Ingólfur Ásgeir Jóhannesson, 2004; Nielsen, 2008).  

3.2 Menntapólitískur bakgrunnur  

Menntapólitískann bakgrunn verkefnisins má rekja til Laga um jafna stöðu og jafnan rétt 

kvenna og karla nr. 10/2008, Laga um leikskóla nr. 98/2008, í Aðalnámskrá leikskóla 

(Menntamálaráðuneyti, 1999), draga að jafnréttisstefnu Kópavogsbæjar (Kristín 

Ólafsdóttir, munnleg heimild, 3. mars 2009) og jafnréttisstefnu leikskóla Kópavogs 

(Leikskólar Kópavogs, e.d.). Í markmiðskafla laga um jafna stöðu og jafnan rétt kvenna 

og karla (2008) er fjallað um að allir einstaklingar skulu eiga jafna möguleika á að njóta 

eigin atorku og þroska hæfileika sína óháð kyni. Því markmiði verði m.a. náð með því að 

efla fræðslu um jafnréttismál, breyta hefðbundnum kynjaímyndum og vinna gegn 

neikvæðum staðalímyndum um hlutverk kvenna og karla. Í 23. grein segir að nemendur á 

öllum skólastigum skuli hljóta fræðslu um jafnréttismál þar sem m.a. verði lögð áhersla á 

að búa bæði kynin undir jafna þátttöku í samfélaginu, svo sem í fjölskyldu og atvinnulífi. 

Einnig er sagt að kennslu- og námsgögn skulu þannig úr garði gerð að kynjum sé ekki 

mismunað. Í 28. grein kemur fram að í skólum er hvers konar mismunun á grundvelli 

kyns óheimil. Skylt er að gæta þessa í námi og kennslu, starfsháttum og daglegri 

umgengni við nemendur. 

Í lögum um leikskóla frá 2008 kemur fram að starfshættir leikskóla skulu m.a. 

mótast af jafnrétti. Ekki er útskýrt hvernig jafnrétti, en hægt er að álíta að þar sé m.a. átt 

við kynjajafnrétti.  

Í Aðalnámskrá leikskóla frá 1999 kemur fram að efla skuli jafnréttisvitund barns 

í kafla um eflingu félagsþroska og félagsvitundar. Einnig er tæpt á jafnrétti þar sem 

fjallað er um barnahópinn og sagt að leikskólakennari skuli m.a. fylgjast með 

samskiptamynstri í barnahópi og gæta þess að jafnrétti ríki. Hægt væri, með tilliti til 

þessa, að draga þá ályktun að kynjajafnrétti væri sjálfgefinn hlutur í öllu starfi 

leikskólans, svo sjálfsagður að ekki væri ástæða til sérstakrar umfjöllunar. En sú skoðun  

kollvarpast þegar rýnt er í kafla um tölvur í leikskólastarfi, þar er sérstaklega tekið fram 

að leita skuli hæfilegs jafnvægis milli stúlkna og drengja í leik með tölvu 

(Menntamálaráðuneytið, 1999). Er samkvæmt þessu hægt að draga þá ályktun að 

höfundar ritsins telji það mikilvægt að gæta kynjajafnréttis við tölvunotkun, en að öðru 

leyti ekki?  

Kópavogsbær hefur með drögum að jafnréttisstefnu sett skýrar línur hvað varðar 

kynjajafnrétti. Í drögunum er því beint til starfsfólks skóla, að hafa jafnréttissjónarmið að 

leiðarljósi. Starfsfólki ber að vinna að því að jafna stöðu kynjanna og veita börnum og 

unglingum hvatningu til að rækta sérkenni sín og jákvæð samskipti milli kynja. Í þessu 

skyni er því beint til skólayfirvalda að sjá m.a. til þess að námsefni mismuni ekki kynjum 

og að skólar leggi áherslu á að búa bæði kynin jafnt undir ábyrgð og skyldur einkalífs og 

fjölskyldulífs, félagslífs og atvinnulífs.  

Leikskólar Kópavogs hafa sett sér jafnréttisstefnu. Í henni kemur m.a. fram að í 

leikskólum Kópavogs: 

Skal mæta þörfum sérhvers barns óháð kyni. Tryggja ber að drengir og 

stúlkur hafi sama rétt, fái sama viðmót og njóti sömu hvatningar og örvunar 

til að taka þátt í öllum þeim viðfangsefnum sem leikskólinn býður upp á 
 

Skal stuðla að vináttu, samleik og jákvæðum samskiptum stúlkna og drengja 
 

Skal stuðlað að því viðhorfi að eðlilegt sé að bæði drengir og stúlkur leiki sér 

með allt leikefni og taki þátt í öllum leikjum 
 

Skal unnið gegn þeirri tilhneigingu að skipta veröldinni upp í drengi/karla og 

stúlkur/konur 
 

Skal leitast við að tryggja að börnin upplifi að bæði karlar og konur starfi í 

leikskólum og að bæði kyn vinni þar hin ýmsu verk 
 

Skal leitast við að tala ókynbundið til barnanna, nota heldur orðið börn eða 

krakkar en stúlkur og drengir. Varast ber að nota hugtök sem upphefja eða 

niðurlægja annað kynið. 
 

Skal stuðlað að því að börn upplifi það eðlilegt að bæði kyn vinni hin ýmsu 

störf í samfélaginu og innan heimilanna 
 

Skal þess gætt að ýta ekki undir staðalímyndir og að jafnvægi sé á milli 

þeirra kynjafyrirmynda og hugmynda sem birtast í textum og bókum 
 

Skal leitast við að hafa sem jafnasta kynjaskiptingu á deildum. (Leikskólar 

Kópavogs, e.d.) 

Þrátt fyrir að þögn um kynjajafnrétti sé þrástef í lögum um leikskóla og 

Aðalnámskrá leikskóla eru skýrar línur lagðar, um hlutverk leikskóla varðandi 

jafnréttisuppeldi, í lögum um jafna stöðu og jafnan rétt kvenna og karla, í 

jafnréttisstefnu leikskóla Kópavogs sem og í drögum að jafnréttisstefnu 

Kópavogsbæjar.  

4. Framkvæmd og forsendur framkvæmdar 

Í bókinni Aukin gæði náms kemur fram að við skipulag og undirbúning þróunarstarfs er 

mikilvægt að setja niður markvissa framkvæmdaáætlun. Þróunarstarf verður að eiga 

rætur í sterkum hliðum þess starfs sem fyrir er í skólanum og byggja á góðu skipulagi og 

markvissum vinnubrögðum. Starfið þarf að byggja á skýrri skólastefnu og á niðurstöðum 

sjálfsmats skóla. Það þarf fyrst og fremst að beinast að árangri barnanna, byggjast á 

þátttöku allra kennara og fela í sér valddreifingu. Þróunarverkefni taka einnig til 

forgangsverkefna sem valin eru af skólasamfélaginu og miða að því að minnka bilið milli 

starfsins eins og það er og þess sem skólinn stefnir að (Rúnar Sigþórsson, Börkur 

Hansen, Jón Baldvin Hannesson, Ólafur H. Jóhannsson, Rósa Eggertsdóttir og Mel 

West, 2005).  

 Kveikjan eða hvati verkefnisins fæddist ekki innan skólans heldur voru það 

rekstraraðilar sem ákváðu að taka þátt í samvinnuverkefninu um jafnrétti í skólum með 

það að markmiði að efla jafnréttisfræðslu í skólum sínum. Ekki var gerð bein krafa um 

þátttöku leikskólans í verkefninu. Eins og áður hefur komið fram er það hlutverk skóla að 

efla jafnrétti og þátttaka í verkefninu er í raun áskorun til kennara um að standa við 

skráða námskrá. Lykilatriði í þessu verkefni er sjálfræði hvers skóla til að þróa verkefnið 

á sínum forsendum.  

Kruse og Louis (2007) hafa sýnt fram á að þegar krafa um breytingar kemur frá 

yfirvöldum eða einhverjum utan skóla er hættara við mótþróa og andstöðu en þegar 

upptökin eða hvati breytinga kemur frá kennarahópnum. Hugmyndir að breytingum þarf 

að kynna ítarlega og afla talsmanna innan skóla. Nauðsynlegt er að skýra og afmarka 

verkefnið vel. Bætt nám og kennsla ætti að vera markmið alls þróunarstarfs (Kruse og 

Louis, 2007).  

Leikskólastjóri sem forystumaður í skólaþróun þarf að vinna að samstöðu 

kennarahópsins. Hlutverk stjórnanda var að samfæra kennara um mikilvægi jafnréttis- 

verkefnisins og var kennarahópurinn sáttur við þátttöku og fannst skemmtilegt að tengja 

verkefnið við umbótaverkefnið á umhverfinu. Til að tryggja gott leikskólastarf fannst 

kennurum Smárahvamms tímabært að endurmeta leikefni og leikrými leikskólans og sjá 

hvort það fullnægði þörfum barna; drengja og stúlkna og þeim kröfum sem Aðalnámskrá 

leikskóla setur skólastarfi. Í lögum um jafna stöðu og jafnan rétt kvenna og karla frá 2008 

kemur fram að kennslu- og námsgögn skulu þannig úr garði gerð að kynjum sé ekki 

mismunað. Kennarar Smárahvamms gerðu jafnréttisverkefnið að sínu með því að 

sameina tvö aðskilin verkefni í eitt. 

Þegar þróunarstarfið var skipulagt haustið 2008 var áætlað að verkefnið tæki einn 

vetur en fyrirsjáanlegt er að það taki mun lengri tíma. Kruse og Louis telja að tíminn sé 

lykilatriði þegar breyta á venjum og hefðum fólks. Gefa þarf góðan tíma til að skapa 

umræður í hópi kennara, að reyna sig áfram, að læra nýja hluti og miðla til annarra af 

reynslu sinni (Kruse og Louis, 2007). 

Sömu fræðimenn segja mikilvægt að skipa verkefnisstjórn, sem heldur utan um 

framkvæmd þróunarstarfsins. Í verkefnisstjórn eiga að sitja aðilar sem þekkja til 

starfsvettvangsins. Skipa þarf verkefnisstjóra og er mikilvægt að hann hafi aðgang að 

fjármagni og öðrum björgum, t.d. ytri ráðgjöf (Kruse og Louis, 2007). Í Smárahvammi 

leiðir leikskólastjóri verkefnið, ásamt deildarstjórum og verkefnisstjóra sem heldur utan 

um framkvæmd og skráningu. Leikskólinn hefur sérstakan tengilið, Ingólf Ásgeir 

Jóhannesson, við þróunarstarfið. Hann situr í faghópi verkefnisins og er gott að leita til 

hans með ýmis álitamál. Nokkrir fundir hafa verið haldnir með verkefnisstjórum 

þátttökuskólanna og fag- og stýrihópum verkefnisins og á þeim fundum hafa komið fram 

góðar ábendingar og hugmyndir. 

Til að einfalda skýrsluskrifin um framkvæmd verkefnisins hef ég ákveðið að 

skipta henni upp í undirkafla, þar sem einstök viðfangsefni eru tekinn fyrir. Í eftirfarandi 

köflum lýsi ég framkvæmdum og forsendum þeirra. Mikil vinna hefur farið í skráningar 

á leik barnanna og vali þeirra á leikfélögum og geri ég því skil í næsta kafla.  

4.1 Skráningar og inngrip  

Kennarar Smárahvamms hafa talið að töluverður munur væri á vali fjögurra og fimm ára 

stúlkna og drengja á leiksvæðum og leikefni og að vinátta þeirra væri í flestum tilfellum 

bundin sama kyni. Kennarar skráðu val barnanna á leikefni og leikfélögum og unnu 

gagnabanka úr skráningum í september 2008. Skráningar voru endurteknar í febrúar og 

lokaskráningar verða, að þessu sinni, í júní 2009.  

Samkvæmt verkáætlun (sjá fylgiskjal 1) átti að fjölga leiksvæðum og fækka 

börnum á hverju svæði auk þess að setja kynjakvóta á leiksvæðin í desember og janúar. 

Inngrip kennara í leiki elstu barnanna voru fyrirhuguð, þar sem hvetja átti börnin til að 

leika við leikefni sem þau höfðu sniðgengið og „lokka“ þau til þátttöku. Drengir og 

stúlkur flokka leikefni og leiki í stelpuleiki og strákaleiki, þótt ekki sé það algilt. Í 

Smárahvammi hafa börnin næstum undantekningarlaust tækifæri til að velja sér leikefni 

að eigin vali en við inngrip í leiki barnanna ákveður kennarinn hvaða leikefni er leikið 

með. Kennarinn velur leikefni sem börnin velja ekki eða velja sjaldan. 

  Kennarar Smárahvamms telja að börn flokki sig annað hvort sem drengi eða 

stúlkur og að þessir tveir hópar séu ólíkir. Samkvæmt Browne benda niðurstöður 

rannsókna til þess að börn telji að ef þau tilheyra einum hóp passi þau ekki í annan 

(Browne, 2004). Kennararnir styðja síðan við aðgreininguna með því að bjóða börnunum 

sérstaklega að leika við önnur börn af sama kyni. Í rannsókn Lloyd og Duveen (1992) 

kemur fram að kyn sé reglulega notað af kennurum til flokkunar, sem leiðir til þess að 

athafnir, rými og hegðun verði kynjuð. Einnig kom fram í rannsókninni að notkun 

kennara á orðunum stúlkur og drengir sendu börnunum skilaboð um kynjun sem 

félagslegt merki (vitnað til í Browne, 2004). Kennarar þurfa að vera meðvitaðir um 

hverju þeir miðla til barnanna, að stilla ekki upp kynjum sem andstæðum sem engin 

tengsl eru á milli. Þannig fyrirmyndir móta hugmyndir barna um kynin.  

Við undirbúning kennara á inngripum í leiki og takmörkun á fjölda drengja og 

stúlkna á hverju leiksvæði komu í ljós ákveðnir annmarkar. Kennarar töldu að erfitt yrði 

að halda utan um barnahópinn og tryggja að öll börnin tækju þátt í leikjum þar sem unnið 

væri með fyrirfram ákveðið leikefni. Var því ákveðið að breyta verkáætluninni og skipta 

barnahópnum í minni leikhópa, sem myndu leika sér saman á hverjum degi, eina viku í 

desember og tvær vikur í janúar. Ákveðinn kennari sæi um hvern hóp, hlutverk hans var 

að ákveða hvaða leikefni yrði leikið með hverju sinni og virkja börnin í leik. Inngrip í 

leiki barnanna færi fram í skipulögðum leikhópum. Kennarar töldu að skipulagðir 

leikhópar myndu auka líkur á því að börnin lékju við það leikefni sem þau völdu að 

jafnaði ekki. Hver kennari skráði niður upplýsingar um hvern leiktíma, hvaða 

viðfangsefni var leikið með, framgang leiksins, samskipti barnanna og aðkomu sína að 

leiknum.  

Kynjaskipting á eldri deildum er mjög ólík, á Bláudeild eru nítján börn í hópi 

eldri barna, fjórir drengir og fimmtán stúlkur. Á Rauðudeild eru tuttugu og eitt barn í 

hópnum, ellefu drengir og tíu stúlkur. Vegna þessa misvægis var ákveðið að kennarar á 

Bláudeild myndu vinna með börnin í kynjahreinum hópum, en á Rauðudeild í 

kynjablönduðum hópum. Leikhópum var bætt við gildandi skipulag í desember og 

uppskeran var pirraður og þreyttur í kennarahópur. Þegar verkáætlun var skipulögð s.l. 

haust var fræðsla og umræður sett á skipulagsdaga, starfsmanna- og deildarfundi. Að 

öðru leyti var ekki gert ráð fyrir breyttu skipulagi. Það var vanhugsað, en hægt var að 

breyta skipulaginu, þannig að leikhóparnir voru færðir yfir á hópvinnutíma. Kennarar 

voru sáttir við þær breytingar.  

Aðgreining barananna í stelpu- og strákahópa er ekki meðfædd og skipting 

stúlkna og drengja í aðgreindar fylkingar er börnum ekki eðlislæg þótt umræður bendi oft 

á tíðum til þess. Browne telur að við inngrip í leiki þurfi kennarar að hafa virðingu fyrir 

börnunum að leiðarljósi. Að leiðrétta „kynjun leikja“ krefst stöðugrar, tilfinningaríkrar, 

næmrar, jákvæðrar, svörunar til barnanna, en sú vinna skilar sér í glöðum börnum 

(Browne, 2004).  

Þegar val barna á leikefni var skráð í febrúar voru breytingar frá hausti varla  

merkjanlegar, þrátt fyrir inngrip kennara. Því var ákveðið að bæta við inngripum í leiki 

barnanna í tvær vikur í mars og tvær vikur í apríl, í von um ríkulegri árangur. Næsti kafli 

er um börnin, en þar sem ég hef fjallað um inngrip og skráningar verður sá kafli stuttur.  

4.2 Börnin 

Í lögum um jafna stöðu og jafnan rétt kvenna og karla (2008) segir að nemendur á öllum 

skólastigum skuli hljóta fræðslu um jafnréttismál þar sem m.a. verði lögð áhersla á að 

búa bæði kynin undir jafna þátttöku í samfélaginu, svo sem í fjölskyldu og atvinnulífi. Í 

anda laganna eru skipulagðar reglulega umræður í barnahópnum þar sem fjallað er um 

málefni er lúta að kynjajafnrétti, vináttu barnanna og samskiptum í von um að það víkki 

út sjóndeildarhring þeirra.  

 Samkvæmt Aðalnámskrá leikskóla kemur fram að börn læri annað og með öðrum 

hætti í samskiptum sínum við önnur börn en í samskipum við fullorðna 

(Menntamálaráðuneytið, 199). Í leikskóla gefast ótal tækifæri fyrir börnin, drengi og 

stúlkur til að tengjast hvert öðru vináttuböndum og er mikilvægt að skapa þann skólabrag 

að engu skipti af hvoru kyninu vinir eru.  

Bókin Den dag da Frederik var Frida og den dag da Rikke var Rasmus eftir 

Louise Windfeldt & Katrine Clante var gefin út af danska jafnréttisráðuneytinu árið 

2008. Bókin fjallar um stúlku sem vaknar einn góðan veðurdag sem drengur og um dreng 

sem vaknar sem stúlka. Bókin hefur verið notuð til lestrar og umræðu í samverustundum 

með eldri börnum leikskólans og hefur hún verið kveikjan að mörgum fróðlegum 

samræðum um jafnréttismál.  

Í Smárahvammi er lögð áhersla á sjálfræði barnanna en við inngrip í leiki þeirra 

er sjálfræði þeirra ekki virt. Í leikhópunum leika börnin við leikefni sem kennari velur, 

leikefni sem þau velja sjaldan eða aldrei. Í rannsókn fræðimannanna Christie og Enz 

(1997) á samskiptum fullorðinna við börn í leik skilgreindu þeir sex aðferðir sem hægt er 

að setja á ás frá þátttökuleysi til algerrar íhlutunar. Aðferðirnar eru: afskiptaleysi, viðtal, 

sviðsstjórn, þátttaka sem leikfélagi, forysta leiksins og stjórnandi. Áhrifamestu 

aðferðirnar til að örva leikinn eru sviðsstjórn, leikfélagi og forysta leiksins (vitnað til í 

Jóhanna Einarsdóttir, 1999). 

Hlutverk skóla er að sjá til þess að börnin fái tækifæri til að vera sjálfstæðir, 

gagnrýnir og víðsýnir einstaklingar og þurfa kennarar að hafa það að leiðarljósi að 

börnunum sé gefið tækifæri til að hafa áhrif á skólastarfið. Skipulega þarf að bjóða upp á 

samræður þar sem börnin setja fram hugmyndir sínar (Jón Baldvin Hannesson, Rósa 

Eggertsdóttir og Rúnar Sigþórsson, 2002). Börnin eiga að fá tækifæri til að meta 

leikskólastarfið, leikefni og leiksvæði.  

4.3 Kennararnir 

Að vinna að kynjajafnrétti í leikskóla var einfalt verkefni að mati kennara Smárahvamms 

þegar ákvörðun um þátttöku í þróunarstarfinu var tekin. Allir kennararnir höfðu fyllt út í 

gátlista sem fylgir Jafnréttisstefnu leikskóla Kópavogs (sjá fylgiskjal 2) í mars 2008 og 

niðurstöður þeirra bentu til þess að í Smárahvammi væri markvisst unnið að 

jafnréttisuppeldi barnanna. Í verkefni sem þessu er mikil áhersla lögð á innri mann hvers 

kennara. Að horfa inn á við og skoða undirliggjandi viðhorf og takast á við þau sem eru 

ekki í anda jafnréttis.   

Samkvæmt Kruse og Louis er mikilvægt að vera með markvissa fræðslu til 

kennara og gefa þeim tækifæri til ígrundunar og samræðu. Endurskoða þarf verkefnið 

reglulega og breyta áætlun ef þörf er á. Kennarar í þróunarstarfi þurfa hvatningu, álagið í 

skólum er mikið og oft skortir úthald, fólk sér ekki árangur af verkum sínum og vill 

jafnvel hætta við hálfnað verk. Hlutverk forystu er að hvetja hópinn áfram, að leita nýrra 

leiða og hjálpa þátttakendum að sjá árangur. Einnig er mikilvægt að finna tíma fyrir 

kennara til að hittast og ræða við samherja, að læra nýja hluti og takast á við ögrandi 

verkefni (Kruse og Louis, 2007).  

Kennurum Smárahvamms var boðið upp á fræðslu um jafnréttismál. 

Leikskólastjóri ásamt utanaðkomandi fyrirlesurum héldu fræðsluerindi á skipulags- 

dögum og starfsmannafundum. Samræðutímar voru skipulagðir ýmist að degi til á 

deildarfundum eða utan skólatíma á skipulagsdögum og starfsmannafundum. Í bókinni 

Aukinn gæði náms. Skóli sem lærir kemur fram að ein af meginforsendum þess að 

kennarar læri í starfi er að þeir ræði saman um starf sitt á skipulegan hátt og er því 

mikilvægt að skapa skólamenningu sem leggur áherslu á samræður kennara og ígrundun 

(Jón Baldvin Hannesson, Rósa Eggertsdóttir og Rúnar Sigþórsson, 2002). 

Skipulagðir verða leshringir kennara, þar sem bækur um jafnréttismál verða 

lesnar af öllum þátttakendum og ræddar. Lestur fagbóka og umræður er góð leið til að 

auka þekkingu hvers og eins. Bækurnar Karlmennska og jafnréttisuppeldi eftir Ingólf 

Ásgeir Jóhannesson (2004) og Nye gutter og jenter ï en ny pedagogikk? eftir Ole 

Bredesen (2004) verða lesnar og ræddar.  

Jóhanna Einarsdóttir (1999, bls. 36) segir að hugmyndir fræðimanna um hlutverk 

kennara í leik barna sé um margt ólíkt. Að hægt sé að setja þær á ás þar sem á öðrum 

endanum eru þeir sem aðhyllast það að fullorðnir hafi eingöngu áhrif á leikinn með því 

að undirbúa unhverfið, útvega leikmuni og gefa nægan tíma og rými til leikja. Á hinum 

enda ássins eru þeir sem aðhyllast mikla íhlutun kennara í leik barna og jafnvel 

leikþjálfun. Smilansky (1968) reyndi ýmsar aðferðir til að virkja börn í leik og bentu 

niðurstöður rannsókna hennar til þess að leikþjálfun skipti máli (vitnað til í Jóhönnu 

Einarsdóttur, 1999). Segja má að hlutverk kennara Smárahvamms í inngripum í leiki 

barnanna sé leikþjálfun, þar sem börnum er kennt að leika með leikefni sem þau velja að 

jafnaði ekki. Kennarar þurfa að nota sannfæringarmátt sinn til að virkja börnin í leik.  

4.4 Umhverfið  

Hluti þróunarverkefnisins er að skoða leikefni sem börnin hafa aðgang að og skipulag 

leiksvæða. Mikilvægt er að umhverfið sé vel útfært og styðji við nám barnsins. Mikið er 

óunnið í tengslum við þróun umhverfisins.  

Kennarahópnum var skipt í fjögurra til fimm manna hópa sem vinna að 

endurskoðun á skipulagi umhverfisins. Hóparnir fjalla um skólastarf Smárahvamms og 

hvernig leikrými og leiksvæði eru skipulögð með tilliti til þess. Þeir skoða umhverfið 

með hliðsjón af ársáætlun, dagskipulagi, lögum og námskrám (Leikskólinn 

Smárahvammur, 2006, 2008; Lög um leikskóla, 2008; Menntamálaráðuneytið, 1999). 

Hóparnir fara í skoðunarferðir í aðra leikskóla, sem hafa sérstaklega unnið með 

umhverfið, til að sjá hvað og hvernig leikrýmið og leikefnið er nýtt. Allir starfsmennirnir 

fóru í skoðunarferð í leikskólann Krók í Grindavík á skipulagsdegi í janúar. Kennarar 

Króks hafa unnið sérstaklega með skipulag umhverfisins. Í maí fara allir starfsmenn 

leikskólans í námsferð til Englands og skoða þar skóla sem þekktir eru að framsýni í 

skipulagi umhverfis.  

Við endurskoðun á umhverfinu er mikilvægt að skoðanir barnanna komi skýrt 

fram og þarf að leita leiða til að gera sjónarmið þeirra sýnileg. Nota þarf fjölbreyttar 

aðferðir til að skýra skoðanir þeirra og hugmyndir. Ingrid Pramling Samulesson leggur 

áherslu á að kennarar þurfi að gera sér grein fyrir hvernig þeir horfa á nám barna, á hvað 

þeir horfa og hver viðmiðin eru. Viðhorf kennara til barna og hvernig þau læra skipta 

máli við túlkun á orðum og athöfnum þeirra og lita oft niðurstöðurnar (Samuelsson, 

2004). Þetta ásamt því að gera sér grein fyrir sýn sinni á barnæskuna skiptir máli þegar 

ákveðið er að skoða leikskólastarfið út frá sjónarhorni barna.  

Fyrir nokkrum árum unnu kennarar leikskólans Hofs í Reykjavík markvisst með 

viðhorf sín til barna og þátttöku þeirra og ákvörðunartöku í leikskólanum. Þeir leituðu 

leiða til að hlusta á viðhorf barnanna til leikskólastarfsins og bentu niðurstöður þeirra til 

að fjölbreyttar aðferðir gæfu bestu myndina, það er að skoða sama þáttinn frá fleiri en 

einu sjónarhorni (Jóhanna Einarsdóttir, 2005).  

Við endurskipulagningu umhverfisins verða niðurstöður af mati barnanna 

leiðarljós breytinga á leikefni og leiksvæðum.  

4.5 Foreldrasamstarf 

Virk, heiðarleg samskipti við foreldra eru hluti af góðu skólastarfi þar sem litið er á 

menntun barna sem samvinnuverkefni skóla og heimila. Raddir foreldra eru mikilvægar 

og er akkur fyrir skólafólk að virkja foreldra til þátttöku í skólastarfið þar sem foreldrar 

eru sérfræðingar í börnum sínum og koma með nýja vinkla í kennsluna. Samvinna við 

foreldra er mikilvæg þar sem vinna að jafnrétti þarf að vera á samfélagsgrunni. 

Hugmyndir foreldra um hlutverk drengja og stúlkna hafa veruleg áhrif á börnin og því 

mikilvægt að fræða foreldra um tilgang verkefnisins og framgang. Samkvæmt bókinni 

Aukin gæði náms. Skóli sem lærir eiga skólar sem ná árangri í skólaþróun það 

sameiginlegt að samhliða góðri samvinnu og samábyrgð allra starfsmanna skólans hefur 

tekist að mynda virk tengsl við foreldra og nærsamfélagið (Jón Baldvin Hannesson, Rósa 

Eggertsdóttir og Rúnar Sigþórsson, 2002). 

Samkvæmt jafnréttisstefnu leikskóla Kópavogs (Leikskólar Kópavogs, e.d.) 

skulu kennarar gæta þess að beina samskiptum til bæði feðra og mæðra, hvort sem þau 

eru í sambúð eða ekki. Skulu feður og mæður hvött til að taka þátt í foreldrasamstarfi. 

Kennarar eiga að vera góðar fyrirmyndir og koma fram við foreldra á jafnréttisgrunni þar 

sem áhersla er lögð á jafngildi feðra og mæðra í lífi barnanna.  

Þróunarverkefnið í Smárahvammi var kynnt foreldrum á fundi 30. september 

2008 og voru upplýsingar um það settar á heimasíðu skólans. Foreldrar, sem voru 

áhugasamir um verkefnið, voru hvattir til þátttöku með því að hafa jafnréttissjónarmið 

við lýði heima fyrir og sýna börnunum góða fyrirmynd. Foreldrar voru formlega 

upplýstir um framgang verkefnis með tölvupósti í nóvember og febrúar og er fyrirhugað 

senda upplýsingar um stöðu mála nú í maí.  

Fyrirhugað er að vera með fræðsluerindi fyrir foreldra um jafnréttismál nú á 

vordögum eða næsta haust. 

5. Árangur og ályktanir  

Í þessum kafla og undirköflum hans verður gerð grein fyrir þeim árangri sem náðst hefur, 

því sem síður hefur tekist og sagt frá því sem er ólokið. Verkefnið þróast dag frá degi, en 

töluverðar breytingar hafa orðið á áætluninni, vegna tímaskorts en ekki síður vegna þess 

að mat á gangi verkefnis sýndi að þörf væri á að breyta áætlun til að ná settum 

markmiðum. Að vinna að jafnrétti kynja er langtíma verkefni og verður ekki afgreitt á 

einum vetri eins verkáætlunin gerði ráð fyrir. Samkvæmt Fullan (2007) er tíminn 

lykilatriði í þróunarstarfi og hann á ekki að skera við nögl. Hann telur að jafnvel hófleg 

þróunarverkefni taki frá tvö til fjögur ár og að mikilvægt sé að horfa á þróunarstarfið sem 

lærdómsferil, sem á að njóta, í stað þess að beina öllum kröftunum að lokatakmarkinu 

(Fullan, 2007). Markmiðin með verkefninu var í fyrsta lagi að tryggja raunverulegan 

jafnan aðgang stúlkna og drengja að öllu leikefni leikskólans. Í öðru lagi að sjá til þess að 

drengir og stúlkur geti valið leikefni og leikfélaga óháð kyni og í þriðja lagi að hafa áhrif 

á kynímyndir barna og kennara.  

Að tryggja raunverulegt aðgengi stúlkna og drengja að leikefni leikskólans er 

lengra ferli en gert var ráð fyrir í upphafi. Segja má að ákveðið viðhorf til leikefnis og val 

á leikfélögum sitji í veggjum leikskólans, óorðaðar hefðir og venjur sem börnin ganga 

inn í og læra af sér eldri börnum. Kennarar styðja, óafvitandi, við kynjun leikefnis með 

því að bjóða fram það leikefni sem börnin eru vön að leika við og benda stúlkunum á 

hvar kynsystur þeirra eru og drengjunum á hvar kynbræður þeirra eru þegar börnin leita 

sér að leikfélögum. Börnin hafa fastmótaðar skoðanir á því hvað sé viðeigandi leikefni 

og hverjir geta verið vinir. Að breyta þessum viðhorfum er langtímaverkefni.  

Það sama gildir um kennarana að breyta undirliggjandi viðhorfum, sem oftar en 

ekki eru ómeðvituð, krefst ómældrar sjálfstæðrar vinnu hvers og eins kennara. Sú vinna 

er tímafrek og krefst stöðugrar ígrundunar, að skoða gjörðir sínar og hugsanir og ræða í 

hópi starfsfélaga. Í bókinni Aukin gæði náms. Skólaþróun í þágu nemenda kemur fram að 

mikilvægt sé að greina og uppfylla þarfir einstakra kennara fyrir nýja þekkingu og færni 

(Rúnar Sigþórsson o.fl. 2005). Mikilvægt er að meta stöðu einstakra þátta verkefnisins 

reglulega og stilla framtíðarverkefnum í takt við niðurstöðuna. Ólafur H. Jóhannsson 

segir að skýr framtíðarsýn sé hreyfiafl framfara og að eitt mikilvægasta viðfangsefni 

skólastjóra sé að móta sýn sem allir geta sameinast um (Ólafur H. Jóhannsson, 2003). 

Nauðsynlegt er að meta stöðuna reglulega og setja af stað nýja áætlun. 

Líta má á þróunarstarf út frá hringferli, þar sem forgangsverkefni eru valin í 

tengslum við mat á starfinu, framkvæmdaráætlun er sett og henni síðan hrint er í 

framkvæmd. Framkvæmdin er síðan metin og í framhaldi þess er aftur farið að stað með 

forgangsverkefni. (Rúnar Sigþórsson o.fl., 2005).  
 

 

Matsaðferðirnar sem notaðar eru í þróunarstarfinu eru skráningar á vali bananna á 

leikefni og leikfélögum og skráningar á inngripum. Einnig eru samræður kennara og 

frásagnir þeirra notaðar til að meta stöðu verkefnisins. Í næstu köflum verður fjallað um 

skráningar og inngrip, börnin, kennarana, umhverfið og foreldrana. Umfjöllunin er 

kaflaskipt en flæðir þó töluvert á milli kafla þar sem viðfangsefnið snertir alla þætti.  

5.1 Skráningar og inngrip 

Skráningar á vali barnanna í september voru aðferðafræðilega rangar, en þó nýtanlegar. 

Fyrirkomulag skráninga var á þá leið að hver kennari skráði á blað hvað börnin voru að 

leika með og við hvern þau voru að leika kl. 11.00 og aftur kl. 14.00. Þegar vinna átti úr 

skráningunum kom í ljós að þær voru ónákvæmar, kennarar höfðu skráð athafnir 

barnanna á ólíkan hátt. Sem dæmi um ónákvæma skráningu er „Hrafn, Már og Örn 

skríða á fjórum fótum ekki með neitt dót“, ekki er ólíklegt að drengirnir hafi verið í 

dýraleik eða einhverjum hlutverkaleik en ekki er hægt að fullyrða um það. Skynsamlegt 

hefði verið að gera forprófun áður en skráningar hófust en þessir vankantar voru sniðnir 

af áður en skráningar hófust aftur í febrúar.  

Framkvæmdaáætlun

FramkvæmdSjálfsmat

Forgangsverkefni

Úrvinnsla á gögnum hefur verið tímafrek, en niðurstöðurnar samsvara ályktunum 

kennara um að fjögurra og fimm ára drengir og stúlkur velji leikefni og leikfélaga 

kynjabundið. Ekki var sjáanlegur munur á vali barna á yngri deildum á leikefni og 

leikfélögum. Samkvæmt skráningum á leik barnanna í febrúar sjást litlar breytingar á 

vali þeirra á leikefni og leikfélögum. Þó töldu kennarar sig sjá aukinn áhuga stúlkna á 

legókubbum sem gefur til kynna að inngrip kennara hafi borið einhvern árangur.  

Samkvæmt meðfylgjandi mynd sjást ekki breytingar á vali barnanna á milli 

tímabila. Í september er einn drengur sem perlar og ein stúlka sem leikur við bíla. Annað 

er hefðbundið. Í febrúar horfðu átta börn á myndband um Nonna og Manna í tengslum 

við þemaverkefni í febrúar og flokkast það sem annað. 

 

 
 

Niðurstöður skráninga sýna einnig hvernig leikrými og leikefni leikskólans nýtist. Það 

kemur skýrt fram að sum leiksvæði eru illa nýtt og stór hluti leikefnis er ónotað. 

Nauðsynlegt er að skoða nánar af hverju það sé, höfðar leikefnið og leiksvæðin ekki til 

barnanna eða eru aðrar ástæður fyrir þessu. Þessar upplýsingar eru mikilvægar við 

endurskipulagningu umhverfisins.  

Eins og áður kom fram var unnið með börnin á Bláudeild í kynjahreinum hópum 

og börnin á Rauðudeild í kynjablönduðum hópum. Kennarar deildanna töluðu um ólíka 

upplifun af inngripum í leiki barnanna. Kennarar Rauðudeildar fundu meira álag þar sem 

þeir þurftu að sjá til þess að bæði drengir og stúlkur léku við leikefni sem þau voru ekki 

vön að leika með, í sama leikhópnum. Á þeirri deild var leikefnið sem leikið var með 

vinsælt af helmingi hópsins. Valið stóð á milli þess að leika með leikefni sem stúlkur 

velja sjaldan eða aldrei og leikefnis sem drengir velja sjaldan eða aldrei. Á Bláudeild var 

val á leikefni, sem þátttakendur hópsins leika sjaldan eða aldrei með einfaldara, þar sem 

eingöngu annað kynið var í hverjum leikhóp. Sem dæmi um leikefni drengja má nefna 

ýmiskonar föndur, dúkkur, bollastell og ýmislegt dót tengt heimilisleik, en leikefni 

stúlkna var t.d. litlir legókubbar, smíðadót og bílar. Auk þess að vinna með leikefnið var 

markvisst unnið að samvinnu og samleik allra barnanna í hópunum. Í kynjablönduðu 

hópunum gekk samleikurinn verr en í kynjahreinu hópunum, þótt mikill munur hafi veið 

á milli einstakra hópa.  

Sýnishorn af skráningu af Rauðudeild, 23. janúar kl. 10.30 

Þrír drengir og tvær stúlkur. Leiktímanum var skipt í tvennt, í fyrrihluta 

tímans var leikið með einingakubba og risaeðlur, í seinni hluta tímans var 

leikefnið einingakubbar og ponyhestar. Allir tóku virkan þátt og léku sér 

með einingakubba og risaeðlur. Kennari skipti út risaeðlum og náði í 

ponyhesta eftir ca. 30 mínútna leik. Hlynur 5 ára drengur sagðist ekki vilja 

vera með. Hann sagði að pony væri stelpudót. Kennari talaði hann til og eftir 

stutta stund valdi hann sér bláann pony og fór að leika með. Reynir 4 ára 

drengur dró sig í hlé um stund og sat og greiddi hestunum en kom svo aftur 

inn í leikinn. Drengirnir þrír völdu sér bláann pony til að byrja með og allir 

vildu vera pabbinn. Tveir af þeim voru fljótir að gleyma lit hestanna og léku 

sér jafnt með bláa, bleika sem og aðra liti. Sá sem taldi pony stelpudót hélt 

sig við bláann hest. 
 

Að sögn kennara voru börnin, í flestum tilfellum, fljót að koma sér að verki, þótt 

leikefnið hafi verið þeim ókunnugt. Hluti barnahópsins mótmælti þó, að fá ekki að ráða 

með hvaða leikefni væri leikið hverju sinni. Með umræðum var þó yfirleitt hægt að virkja 

alla í leikinn og oftar en ekki skapaðist góður leikur með leikefnið.   

Til að hafa áhrif á skynjun barnanna á hver þau eru er mikilvægt að skapa 

umræður meðal barnanna (Browne, 2004). Kennarar töldu, að sögn, mikilvægt að koma 

leiknum af stað en lesa mátti úr skráningunum á inngripum hjá hópi kennara að þeir 

drógu sig í hlé fljótlega eftir að leikurinn hófst. Niðurstöður þessar voru óvæntar. 

Mikilvægt er að skoða nánar og ræða um viðhorf kennara Smárahvamms til þátttöku í 

leik barnanna. Í rannsókn Birgittu Knudsdottir-Olafsson (1991) kom fram að kennurum 

fyndist óþægilegt að taka þátt í leiknum og teldu að leikurinn þróaðist af sjálfum sér og 

þess vegna ættu þeir að halda sig fjarri (vitnað til í Jóhönnu Einarsdóttur, 1999).   

5.2 Börnin 

Inngrip kennara í leiki barnanna kallaði á töluverða umræðu í barnahópnum, að leika 

með allt leikefni leikskólans var áskorun fyrir marga. Samkvæmt skráningunum virtust 

drengir oftar gera athugasemdir við leikefnið (kynja það) en stúlkur. Flest börnin voru þó 

fljót að bregða á leik, þótt leikefnið væri ekki það sem þau hefðu valið sjálf.  

Sýnishorn af skráningu á Bláudeild 23. janúar kl. 14.00 
 

Fimm stúlkur, fjögurra og fimm ára. Leikefnið var holukubbar (e. hollow 

block) og litlir plastbílar. Kennari spurði stúlkurnar hvað hægt væri að gera. 

Þær svöruðu „búa til götu, bílabraut og bílahús“. Stúlkurnar vildu fá 

kökuform, ýmist til að nota sem kökuform eða rúm fyrir bíla. Kennari samdi 

við þær að geyma þau og lánaði þeim slæður og húfukassa. Þær samþykktu 

það. Slæðurnar voru notaðar sem þak á bílahús og sem rúm fyrir bílana. 

Stúlkurnar voru áhugasamar, þær léku með kubba og bíla. Bílunum var 

boðið í afmæli, þeim var raðað snyrtilega upp í röð eftir litum, afmælisröð 

við húsið. Boðið var í partý. Bílabrautir breyttust í bílahús svo allir gætu 

boðið í afmæli og partý. Í lokin var leikurinn þó farinn að snúast meira um 

slæður en bíla og holukubba. Ein stúlka náði í myndavél og tók myndir í 

afmælinu. 

Í öllum leikhópunum var áhersla lögð á að börnin léku á eigin forsendum með 

leikefnið, að ekki væri til nein ein rétt viðurkennd aðferð í leik. Kennarar virkjuðu börnin 

í samleik með öðrum og að leika með leikefni sem þau leika að öllu jöfnu ekki með og í 

flestum tilfellum gekk það vel. Samleikur í leikhópum gékk þó misvel, í sumum 

hópunum náðu börnin vel saman, í öðrum hópum gekk verr. Kennarar töldu að 

einstaklingsmunur væri á því hvernig börnin tengdust.  

Líflegar samræður hafa spunnist í kennarahópnum um hvort viðhorf barna, sem 

eiga systkin af sama kyni, til leikefnis sé annað en þeirra sem eiga systkin af hinu kyninu. 

Tilgátur eru uppi um að þau börn sem eiga systkini af hinu kyninu vilji síður leika við 

það leikefni sem er ekki „rétt kynjað“. Þetta eru skemmtilegar vangaveltur en auðvitað er 

ekkert einhlítt í þessu.   

Bókin Den dag da Frederik var Frida og Den dag da Rikke var Rasmus 

(Windfeldt og Clante, [2008]) var lesin fyrir börnin og nýtt til samræðna. Hefð er fyrir 

samræðum barna og kennara á daglegum vinafundum og í hvíldarstundum. Í vetur hafa 

umræður um stúlkur, drengi, konur og karla verið teknar upp reglulega. Rætt hefur verið 

um ýmislegt tengt jafnréttismálum, t.d. um vináttu drengja og stúlkna, vináttu mömmu 

og pabba og hlutverk kynjanna. Börnin hafa rætt hvort einhver verk og störf séu þannig 

að aðeins annað kynið geti unnið það og sitt sýnist hverjum. Hópur barna eiga pabba sem 

elda, aðrir eiga mömmur sem elda og enn aðrir eiga bæði mömmu og pabba sem elda. 

Barnahóparnir hafa rætt um störf og virðast flest störf í hugum barnanna vera þannig að 

bæði konur og karlar geta unnið þau, þ.e.a.s. þegar búið er að ræða málin til hlítar. Þessar 

umræður hafa verið skemmtilegar og víkka út sjóndeildarhring kennaranna ekki síður en 

barnanna. Samkvæmt rannsóknum MacNaughton og Månsson þurfa kennarar að skapa 

aðstæður sem stuðla að því að brjóta upp staðalímyndir barnanna (vitnað til í Guðrúnu 

Öldu Harðardóttur, 2005).  

Ákveðið hefur verið að endurtaka skráningar á vali barnanna á leikefni og 

leikfélögum í júní þar sem miklar annir eru í leikskólanum í maí. Áhugavert verður að sjá 

hvort þær aðgerðir sem gripið hefur verið til í vetur hafi haft áhrif á val barnanna, en eins 

og áður hefur komið fram eru aðgerðirnar; inngrip í leiki barnanna, umræður í 

barnahópnum og fræðsla og umræður kennara.  

5.3 Kennarar 

Samkvæmt verkáætlun voru fundir 15. september á öllum deildum þar sem rætt var um 

jafnréttismál og tilgang verkefnis. Kristín Ólafsdóttir jafnréttisfulltrúi Kópavogs var með 

innlegg um jafnréttismál á skipulagsdegi 26. september og Ingólfur V. Gíslason kennari 

við Háskóla Íslands flutti erindi um stúlkur og drengi og skólastarf á skipulagsdegi 31. 

október. Kennarar unnu í fyrirfram ákveðnum hópum með skipulag leiksvæða og 

hugsanlegar breytingar á þeim. Leikskólastjóri var með innlegg á starfsmannafundi 12. 

janúar og í framhaldi af því voru umræður í hópnum. Auk þessa eru ótaldir fundir með 

kennurum eldri deilda þar sem rætt var um inngrip í leiki.  

Kennarar telja sig jafnréttissinna en þegar að er gáð er oft grunnt niður á fordóma. 

Viðhorf genginna kynslóða sem drukkið var með móðurmjólkinni, lita samskipti við 

börn og aðra. Eitthvað svo ósýnilegt, ómeðvitað og oftar en ekki óáþreifanlegt, nema 

þegar rýnt er í. Þegar unnið er að verkefni sem hefur með óáþreifanlega hluti að gera eins 

og undirliggjandi viðhorf og skoðanir, oftar en ekki dulið einstaklingnum sjálfum, þarf 

langan tíma til að koma á breytingum og festa þær í sessi. Segja má að kennarar eldri 

deilda hafi ákveðið forskot á kennara yngri deilda, þar sem ólíkt val stúlkna og drengja á 

leikefni og leikfélögum eru daglega fyrir augum. Yngri börnin virðast ekki gera 

greinarmun á leikefni og leikfélögum.  

Töluverð ígrundun og samræða fer fram á eldri deildum, þar sem inngrip kennara 

í leiki barna kalla fram fjölbreyttar vangaveltur. Ýmsir þættir hafa verið skoðaðir til að 

tengja kennara yngri deildanna betur við verkefnið. Nú hafa verið skipaðir fulltrúar af 

hverri deild sem hafa það hlutverk að minna stöðugt á verkefnið, hafa orð á þegar vel er 

gert og koma með hugmyndir að breyttum viðbrögðum ef þörf er á. Þetta hvetur til 

virkrar umræðu og ígrundunar á deildum. Kennarar Smárahvamms hafa góða reynslu af 

þessari aðferð frá því að þeir innleiddu vinnuaðferðir sem kenndar eru við sjálfræði 

barna. Þessir fulltrúar ætla að hittast vikulega til skrafs og ráðagerða.  

Kennarar telja að umræður og fræðsla hafi breytt viðhorfum þeirra og telja sig 

finna framfarir, sem dæmi má nefna kennarann sem sagði frá samskiptum sínum við 

stúlku sem var eitthvað eirðarlaus og leið. Hann spurði hana „viltu teikna, perla“ - hann 

kveikti á perunni og hélt áfram – „viltu bíla og bílateppið eða kannski legó“.  

Samkvæmt skipulagi stóð til að vera með leshringi kennara í vetur en sökum 

tímaleysis var ákveðið að færa þá fram á vorið.  

5.4 Umhverfið 

Í vetur hafa kennarar tekið þátt í umræðuhópum þar sem fyrstu hugmyndir að breyttu 

skipulagi hafa fæðst. Þeir hafa skoðað aðra leikskóla, lesið fræðirit og ígrundað í þeim 

tilgangi að verða víðsýnni. Fyrirhugað er að halda áfram að vinna með umhverfið í 

sumar.  

Aðkomu barna að mati á umhverfinu þarf að tryggja og er það hlutverk kennara 

að gera sjónarmið barnanna sýnileg. Einungis ein formleg skráning á sjónarmiðum barna 

fór fram í vetur, ekki vannst tími til að sinna þessum þætti sem skyldi. Setja þarf niður 

áætlun um mat barnanna á umhverfinu, hver er skoðun barnanna á leikefni skólans og 

leiksvæðum? Vantar eitthvað, er einhverju ofaukið? Mikilvægt er að nýta þær 

vísbendingar sem skráningar á vali barnanna á leiksvæðum og notkun á leikefni gefa. Þar 

kemur fram að ákveðin leiksvæði eru illa nýtt og hluti leikefnis er ónotað. Margar 

spurningar hafa fæðst en fá svör. Ein leið er að útbúa gátlista sem hægt er að nýta sem 

hjálpartæki við endurskipulagningu umhverfis, með það að markmiði að bæta nám barna 

og kennslu.  

5.5 Foreldrasamstarf 

Foreldrar sýna jafnréttisverkefni Smárahvamms áhuga. Sérstakar fréttir voru sendar til 

foreldra í nóvember og febrúar og lýsa viðbrögð þeirra almennri ánægju með verkefnið. 

Foreldrar fá fréttir mánaðarlega í tölvupósti og í flestum tilfellum eru netföng beggja 

foreldra á netfangaskránni. Í þeim tilfellum sem eitt netfang er skráð á foreldra, í sambúð, 

er pósturinn stílaður á nöfn beggja.  

Í umræðum kennara kom fram að algengara væri að kennarar Smárahvamms 

mynduðu góð tengsl við mæður en feður. Kennarar höfðu frekar samband við mæður ef 

þurfti að koma upplýsingum til foreldra eða ræða um barnið og/eða leikskólastarfið. Sett 

var sú vinnuregla að hringja til skiptis í mæður og feður barna, ef þörf væri á að ná 

sambandi við foreldra. Kennarar töldu sig hringja oftar í mæður en feður vegna þess að 

símanúmer mæðra væri á undan símanúmeri feðra í símaskrá leikskólans. Í ljósi þessa 

voru allar símaskrár endurunnar og eru nú nöfn feðra og símanúmer á undan 

upplýsingum um mæður. Til að ítreka, en frekar, mikilvægi þess að gera hlut feðra 

sýnilegri var ákveðið að hringja eingöngu í feður í október og nóvember og gekk það vel. 

Í dag telja kennarar sig vera meðvitaða um að hafa virk samskipti við báða foreldra.  

Í febrúar var gerð rafræn skoðanakönnun meðal hóps foreldra, í leikskólum 

Kópavogs, á viðhorfum til fyrirkomulags sumarleyfa leikskólans. Leikskólanefnd 

Kópavogs stóð fyrir könnuninni, en leikskólastjórar höfðu milligöngu með netföng 

foreldra. Í Smárahvammi var ákveðið að senda netföng feðra, þar sem í síðustu rafrænu 

könnun sem gerð var voru mæður í miklum meirihluta svarenda.  

6. Sjálfsmat 

Þróunarverkefnið um jafnrétti er áhugavert og skemmtilegt viðfang. Það hefur á einhvern 

hátt öðlast sjálfstætt líf og litar allt sem maður tekur sér fyrir hendur. Samkvæmt 

menntunarfræðingnum Michael Fullan skiptist ferill þróunar í kveikju, framkvæmd og 

festingu. Þetta þrennt þarf að vera til staðar til að verkefnið skili árangri, tíminn er einnig 

lykilatriði í þróun starfs. Mikilvægt er að búa til kveikju sem felur í sér hvatningu og 

þrýsting til að takast á við verkefnið (Fullan, 2007). Kruse og Louis telja að ekki sé 

óalgengt að kennurum finnist hugmyndir um verkefni sem utanaðkomandi aðilar standa 

fyrir séu til óþurftar, tímaþjófar og á stundum lýsa þekkingarskorti á skólastarfi. 

Kennurum finnst troðið á sér og finna jafnvel til vanmetakenndar (Kruse og Louis, 

2007).  

Ég tel að samstarfsmenn mínir hafi tekið þessu verkefni með opnum huga, 

meðvitaðir um mikilvægi jafnréttis. Kennarar Smárahvamms telja sig jafnréttissinna og 

finnst, að sögn, það vera hlutverk sitt að sinna þessum þætti starfsins. Misjafnt er þó 

hversu áhugasamir kennararnir eru, en þeir sýna áhuga sinn með virkri umræðu um 

verkefnið, þar sem m.a. er rætt um einstök dæmi og þau krufin. Little og Horn benda á að 

ekki sé óalgengt að kennarar kvarti undan tímaleysi, að skipulag skólastarfs bjóði ekki 

upp á tíma til að ræða um starfið. Aðrir kennarar telja að lítil hefð sé fyrir djúpum 

innihaldsríkum samræðum um kennslu og nám. Skapa þarf þær aðstæður og hefðir í 

skólasamfélaginu til að skipulagðar samræður milli kennara verði uppspretta þekkingar 

og lærdóms (Little og Horn, 2007).  

Framkvæmdin þarf að lúta sterkri forystu, valddreifingu, skýrri áætlanagerð, 

skuldbindingu þátttakenda, símati og markvissu samstarfi við foreldra (Kruse og Louis, 

2007). Kennarahópurinn er nokkuð sammála og er meðvitaður um nauðsyn verkefnisins, 

en hann er staddur á mismunandi stöðum. Kennarar eldri deilda eru virkari en kennarar 

yngri deilda. Líkleg skýring á því er að eldri börnin velja frekar leikefni eftir kynjum en 

yngri börnin og skipulögð inngrip eru í leiki barna á eldri deildum. Hlutverk mitt sem 

forystumanns er að leita leiða til að auka virkni kennara og hef ég sett mér það markmið 

að brydda upp á samræðum, vikulega, við kennara yngri deilda. Verkefnið er til staðar en 

samkvæmt samtölum mínum við kennara gleymist það stundum í dagsins önn, en er þó 

einstaklingsbundið. Margir tala um að verkefnið hafi jákvæð áhrif á fjölskyldulíf sitt, þ.e. 

þeir séu meðvitaðri um jafnréttismál heima fyrir.   

Mikilvægt er að hafa það að leiðarljósi að þetta er langtíma verkefni. Það er oft 

fylgifiskur þróunar að fara í lægðir, vera þreyttur og áhugalaus á stundum og svo koma 

betri dagar sem upptendrast af áhuga (Kruse og Louis, 2007). Ég tel að leggja þurfi 

áherslu á að vinna með undirliggjandi og oft dulin viðhorf og skoðanir. Þar sem ég er í 

hlutastarfi samhliða námi mínu hef ég knappan tíma til að sinna hlutverki mínu, sem 

forystumanns. Að ræða við kennara um það sem kemur upp í dagsins önn, styðja, hvetja, 

gleðjast yfir unnum sigrum og leita úrræða. Stefnan sem sett er til að bæta nám barnanna 

og kennsluhætti snýst um að kennarar ígrundi skoðanir sínar og viðbrögð. Samkvæmt 

Dewey er það í raun ekki lærdómur að framkvæma (e. learn by doing), heldur íhugunin 

um framkvæmdina sem er lærdómurinn (vitnað til í Fullan, 2007). Kruse og Louis telja 

mikilvægt að allir kennarar taki þátt og fái hlutverk í ferlinu. Ábyrgð hvers og eins er 

mikilvæg og ómetanlegt að virkja alla til þátttöku. Hlutverk forystu er að aðstoða 

þátttakendur við að nýta mannauð sinn. Sumum hentar að vinna í litlum hópum en öðrum 

í stærri hópum. Mikilvægt að finna farveg fyrir alla (Kruse og Louis, 2007).  

Ég hef lagt mig fram um að hlusta á þátttakendurna og viðhorf þeirra til 

verkefnisins og verið tilbúin að leita leiða til að þróa verkefnið á þann hátt að það skili 

árangri. Í anda AGNsins vil ég líta á þróunarstarfið sem hringferil (Rúnar Sigþórsson 

o.fl., 2005). Mikilvægt er að meta stöðu verkefnisins reglulega og breyta og bæta í þágu 

þess. Mat sem leiðir ekki til aðgerða er fremur gagnslítil iðja (Rúnar Sigþórsson o.fl., 

2005). Eins og fyrr var sagt er tíminn lykilatriði í þróunarferlinu, en verkefnið okkar var 

skipulagt til eins vetrar. Löngu er fyrirséð að þetta verkefni er langtímaverkefni og 

stefnum við ótrauð fram á veginn. Markmiðin eru skýr, en leiðirnar til að ná þeim 

sveigjanlegar og þróast eftir framvindu verkefnisins. Síðasti liður í þróunarferlinu 

samkvæmt Fullan (2007) er festing eða stofnanabinding og er átt við að viðhalda árangri 

þróunarverkefnisins. Leiðin að festingu er löng og er því skemmtilegt ferðalag 

framundan um spennandi heima kynjafræðinnar.  

Í mars var haldin málstofa um þróunarverkefnið. Kristín Aðalsteinsdóttir var 

umsjónarmaður málstofunnar sem stóð í eina kennslustund. Í málstofunni kynnti ég 

þróunarverkefnið, Anna Elísa Hreiðarsdóttir sem var rýnir verkefnisins fjallaði um það 

frá sínu sjónarhorni og að lokum voru umræður. Ég hef ekki áður tekið þátt í málstofu 

með þessum hætti en held að þetta hafi gengið ágætlega, áheyrendur virkuðu 

áhugasamir. Ég kynnti verkefnið með glærusýningu og tókst nokkurn veginn að halda 

tímaáætlun. Umræður um verkefnið var áhugaverðar og sköpuðu nýjar hugrenningar.  

Fylgiskjal 1 
 

 

 

Jafnréttisfræðsla í leik- og grunnskólum 

ĂGetur str§kur veriĦ RauĦhetta?ñ 

Markmið  

- Að stúlkur og drengir hafi raunverulega jafnan aðgang að öllu leikefni leikskólans.  

- Að drengir og stúlkur geti valið leikefni/leikfélaga óháð kyni.  

- Að hafa áhrif á kynímyndir barna og kennara.  

 

Leiðir  

Skráningar  

Með því að kennarar skrá val barnanna á leikefni og leikfélögum. Uppeldislegar 

skráningar verða einnig notaðar til að meta áhugasvið og val barnanna. 

Niðurstöður skráninga verða notaðar í verkefnavinnunni.  
 

Með því að börnin meti leikefnið og leiksvæðin. Hvað finnst börnunum 

skemmtilegt/leiðinlegt. Lána börnunum myndavélar til skráninga og ræða mat 

þeirra í hópum, ca. fjögur börn í hóp. Taka umræður upp á myndband og vinna úr 

gögnunum. Niðurstöður af mati barnanna verða leiðarljós í breytingum á 

leikefni/leiksvæðum.  
 

Inngrip  

Með því að fjölga leiksvæðum og fækka börnum á svæðum. Kynjakvóti settur á 

leiksvæðin í desember og janúar.  
 

Með inngripum kennara í leiki barnanna, börnin eru hvött til að leika við það 

leikefni sem þau hafa sniðgengið. Kennarar „lokka“ börnin til þátttöku.  
 

Með því að lesa og ræða um bækurnar „Den dag da Frederik var Frida“ og „Den 

dag da Rikke var Rasmus“ eftir Louise Windfeldt & Katrine Clante á 

vinafundum/ samverustundum.  
 

Með því að ræða vináttu barna og samskipti á vinafundum/samverustundum.  
 

Með því að starfsfólk Smárahvamms vinni með viðhorf sín og framkomu. Taka 

samskipti kennara og barna upp á myndband, upptökur skoðaðar og ræddar á 

deildarfundum.  
 

Með starfsrýni kennara, markvissar umræður á deildarfundum, 

starfsmannafundum og skipulagsdögum.  

Með því að breyta símalistum foreldra þannig að upplýsingar um feður komi á 

undan upplýsingum um mæður. Í október og nóvember verður eingöngu hringt í 

feður, ef þörf er að ná í foreldra, en að öðru leyti verði hringt í foreldra til skiptis.  
 

Fræðsla til kennara  

Deildarfundir 15. september á öllum deildum. Fjallað um jafnréttismál og tilgang 

verkefnis.  
 

Skipulagsdagur 26. september. Kristín Ólafsdóttir jafnréttisfulltrúi Kópavogs 

verður með innlegg um jafnréttismál.  
 

Skipulagsdagur 31. október. Ingólfur V. Gíslason verður með innlegg um 

jafnréttismál. Einnig verður fjallað um skipulag leiksvæða og hugsanlegar 

breytingar, unnið í fyrirfram ákveðnum hópum. 
 

Í nóvember og desember fara kennarar í skoðunarferðir í leikskóla, valdir verða 

skólar sem sérstaklega hafa unnið með umhverfið.  
 

Á skipulagdegi 5. janúar verður leikskólinn Krókur í Grindavík heimsóttur.  
 

Á starfsmannafundi 12. janúar verður leikskólastjóri með innlegg um 

jafnréttismál og framgangur verkefnisins verður skoðaður.  
 

Skipulagðir verða leshringir þar sem bækurnar „Karlmennska og 

jafnréttisuppeldi“ eftir Ingólf Ásger Jóhannesson og „Nýir drengir og nýjar 

stúlkur, ný uppeldisstefna?“ eftir Ole Bredesen verða ræddar.  
 

Í maí fara allir starfsmenn Smárahvamms í námsferð til Lundúna og skoða hvaða 

augum breskir kennarar líta á jafnréttismál og umhverfi.  
 

Fræðsla til foreldra  

Verkefnið kynnt á foreldrafundi 30. september og upplýsingar settar á heimasíðu 

skólans. Foreldrar upplýstir um framgang verkefnis með tölvupósti í nóvember, 

febrúar og maí. Foreldrar hvattir til þátttöku í verkefninu með því að hafa 

jafnréttissjónarmið við lýði heima við.  

 

Rökstuðningur fyrir vinnubrögðum  

Mikilvægt er að stuðla að jafnrétti karla og kvenna. Að sjá til þess að allir hafi 

jöfn tækifæri og að hæfileikar og sjónarmið beggja kynja nýtist á sem flestum 

sviðum. Jafnrétti verður ekki náð nema karlar og konur snúi bökum saman og líti 

á hvort annað sem jafningja og félaga en ekki keppinauta og andstæðinga.  
 

Samkvæmt lögum um leikskóla nr. 90/2008, Aðalnámskrá leikskóla og 

Skólanámskrá Smárahvamms er ætlast til að starfshættir leikskóla mótist af 

jafnrétti og að börnin fái notið sín óháð kynferði.  

Rannsóknir grannþjóða á vettvangi leikskóla sýna að kynbundnar staðalímyndir 

liti viðhorf kennara og má telja líklegt að sama gildi um kennara Smárahvamms. 

Framkoma og viðhorf kennara hafa jafnmikil áhrif á börnin og það sem fram 

kemur í ritaðri námskrá.  
 

Mikilvægt er að allt umhverfi leikskólans móti það viðhorf að drengir og stúlkur 

hafi jöfn tækifæri og að þau fái notið bernsku sinnar óháð kyni.  
 

Kennarar Smárahvamms hafa leitt líkum að því að töluverður munur sé á vali 

drengja og stúlkna á leiksvæðum og leikefni, og að vinátta barnanna sé í flestum 

tilfellum bundin sama kyni. Þetta á einkum við eldri deildir leikskólans, börn á 

yngri deildum leika við allt leikefni og eiga ekki síður vini af gagnstæðu kyni.  
 

Líklegt má telja að markviss fræðsla um jafnréttismál og ígrundun kennara skili 

breyttu viðhorfi og framkomu við börn. Endurskoðun og breytingar á umhverfi 

leikskólans og inngrip kennara í leiki barna ættu að hafa jákvæð áhrif á val 

stúlkna og drengja á leiksvæðum/leikefni.  

 

Mat  

Í nóvember/desember 2008 meta börnin leikefni og leiksvæði.  
 

Í september 2008 verður val barnanna á leiksvæðum, leikefni og leikfélögum 

skráð sérstaklega og unnið út frá því gagnabanki.  
 

Í maí 2009 endurtökum við skráningar á vali barnanna á leiksvæðum, leikefni og 

leikfélögum. 
 

Samanburður á skráningunum verður notaður til að skoða hvort börnin velji á 

annan hátt þegar:  
 

Á kennarar hafa fengið markvissa fræðslu um jafnréttismál  

Á kennarar hafa markvisst gripið inn í val barnanna á leikefni og 

fengið þau til að leika með efnivið sem var þeim ókunnur, með 

þátttöku kennara  

Á breytingar á leikrými/leikefni hafa farið fram.  

 

Ávinningur  

Að kennarar geri sér grein fyrir mikilvægi þess að hafa jafnréttissjónarmið að 

leiðarljósi. Í lok verkefnis verða starfsmenn Smárahvamms meðvitaðir um 

orðræðu sína og komi fram við börnin á einstaklingsgrunni.  
 

Að stúlkur og drengir velji sér leiksvæði, leikefni og leikfélaga óháð kyni.  
 

Að foreldrar verði meðvitaðir um mikilvægi jafnréttismála.  

Fylgiskjal 2  

Gátlisti fyrir leikskólakennara vegna jafnréttis í leikskólum 

Til umhugsunar og umræðu 

Myndir og upplýsingar á veggjum:  

• Eru konur og karlar sýnd sem staðlaðar kynímyndir? 

• Eru konur og karlar sýnd sem virkir þátttakendur en ekki aðeins í bakgrunni? 

• Eru karlar og konur sýnd jafnt í hinum ýmsu störfum? 

• Eru verk drengja og stúlkna jafn rétthá og jafnáberandi á veggjum? 
 

Bækur og textar:  

• Eru kynímyndir staðlaðar í sögum/bókum/textum sem lesnar eru fyrir börnin? 

• Er jafnvægis milli kynja gætt í þeim fyrirmyndum sem birtast t.d. í bókum/söngvum? 

(t.d. að bæði feður og mæður búi til mat og prinsar og prinsessur bjargi hvort öðru)  

• Eru lesnar bækur/sögur/textar þar sem karlar og/eða konur eru í óhefðbundnum 

kynhlutverkum? 

• Er fjallað í bókum/sögum/textum um vináttu og leik barna af sitt hvoru kyni? 

• Sýna bækur og textar jákvæða mynd bæði af konum og körlum?  
 

Skipulagning húsnæðis og dagsins:   

• Er þess gætt að stelpur og strákar hafi tækifæri til að leika sér og vinna saman og mynda 

vináttutengsl?  

• Höfðar leikfangakostur leikskólans til beggja kynja? 
 

Samskipti og framkoma við börn:  

• Er talað á sama hátt til stelpna og stráka?  

• Er oft talað til „stráka“ og „stelpna“ eða er talað til barna? 

• Eru strákar ávarpaðir með nafni (sem einstaklingur) og stelpur sem hópur? („Hvað 

heldur þú Sigurður?“ „En þú Helgi?“ „Hvað segið þið stelpur?“) 

• Er tekið á því ef annað kynið yfirgnæfir hitt t.d. við ákveðnar aðstæður? 

• Fá stelpur og strákar jafn mikla hvatningu fyrir bæði „hörð“ og „mjúk“ verkefni og 

leiki?  

• Er hvatt til þess að drengir og stúlkur séu jafn hjálpsöm hvort við annað? 

• Er ólíkt tekið á stúlkum og drengjum varðandi yfirgangsemi eða hlédrægni? 

• Fá stelpur og strákar jafn mikla hvatningu varðandi snyrtimennsku og tiltekt? 

• Fá stelpur og strákar álíka mikla athygli? 

• Eru stelpur og strákar ámóta virk t.d. í umræðum?  

• Fá stelpur og strákar ámóta gagnrýni og eru gerðar eins kröfur til þeirra? 

• Er notað málfar sem upphefur eða niðurlægir annað kynið? (s.s. „drengilegur“, 

„kerlingarbækur“, „að skipta bróðurlega, stelpustrákur, strákastelpa“ o.s.frv.)  
 

Foreldrasamstarf:  

• Er hringt jafn oft í feður og mæður varðandi börnin t.d. ef þau veikjast í leikskólanum? 

• Fá feður og mæður jafn mikla hvatningu til að mæta á foreldrafundi/foreldraviðtöl eða 

taka þátt í öðru því sem ætlað er foreldrum? 

• Fá feður og mæður jafna hvatningu til að taka setu í foreldraráði/stjórn? 

• Höfða auglýsingar og upplýsingar til foreldra jafnt til feðra og mæðra? 


